
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কথা
৩৪৭




বজ্রসেন শুধাইল, ‘কহো মোরে প্রিয়ে,

আমারে করেছ মুক্ত কী সম্পদ দিয়ে।

সম্পূর্ণ জানিতে চাহি অয়ি বিদেশিনী,

এ দীন দরিদ্রজন তব কাছে ঋণী

কত ঋণে।’ আলিঙ্গন ঘনতর করি

‘সে কথা এখন নহে’ কহিল সুন্দরী ৷



নৌকা ভেসে চলে যায় পূর্ণ বায়ুভরে

তূর্ণ স্রোতোবেগে। মধ্যগগনের ’পরে

উদিল প্রচণ্ড সূর্য। গ্রামবধূগণ

গৃহে ফিরে গেছে করি স্নান সমাপন

সিক্তবস্ত্রে, কাংস্যঘটে লয়ে গঙ্গাজল।

ভেঙে গেছে প্রভাতের হাট, কোলাহল

থেমে গেছে দুই তীরে, জনপদবাট

পান্থহীন। বটতলে পাষাণের ঘাট,

সেথায় বাঁধিল নৌকা স্নানাহার-তরে

কর্ণধার। তন্দ্রাঘন বটশাখা-’পরে

ছায়ামগ্ন পক্ষীনীড় গীতশব্দহীন।

অলস পতঙ্গ শুধু গুঞ্জে দীর্ঘ দিন।

পক্বসশ্যগন্ধহরা মধ্যাহ্নের বায়ে

শ্যামার ঘোমটা যবে ফেলিল খসায়ে,

অকস্মাৎ, পরিপূর্ণ প্রণয়পীড়ায়

ব্যথিত ব্যাকুল বক্ষ, কণ্ঠ রুদ্ধ প্রায়,

বজ্রসেন কানে কানে কহিল শ্যামারে,

‘ক্ষণিক শৃঙ্খলমুক্ত করিয়া আমারে

বাঁধিয়াছ অনন্ত শৃঙ্খলে। কী করিয়া

সাধিলে দুঃসাধ্য ব্রত কহো বিবরিয়া।

		 এই পাতা শেষ সম্পাদিত হয়েছে ১৪:৩০টার সময়, ২৮ জুন ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

